
Lehen solairua

Artistaren irudia

Antza denez, Izquierdo Mossok artistak erretratatu 
ditu bere argazki-sailetan. Zenbaitetan, gainera, 
argazki-izaera nabarmentzen du, polaroid baten 
formatua handituta erreproduzitzen baitu. Alabaina, 
enkoadraketa eta desfokuratze heterodoxoek 
pentsaraz diezagukete irudi bakar bat dela: artista 
garaikide batena, zeina baitago zuzen eta erantzia, 
bere lantegian. Ez dauka zerikusirik Gisbertek bere 
autorretratua apaintzeko erabili duen ikuspuntu 
narratiboarekin eta atrezzo zainduarekin: musika-
instrumentuak, liburuak, margolanak… Panoplia 
kultural oso bat, Da Vincia nagusi dela, zeina, 
denbora baten ostean, Carmen Olábarrik ekarri 
zuen berriz, haren enigma proiektatuz eta, ordurako, 
pop ikono bihurtua zela. 

Antonio Gisbert
1834-1901

Antonio Gisbert alacantarrak XIX. mendearen 
erdialdean Madrilen nagusi zen giro akademizistan 
jaso zuen prestakuntza, eta, artean gazte zela, 
historiari buruzko margolaritzaren ordezkaririk 
nagusietakoa izan zen Espainia isabeldarrean. Une 
historiko esanguratsuak jaso zituen bere koadro 
handietan; esaterako, Gaztelako komuneroak 
eta Torrijosen eta haren lagunen fusilamendua 
Málagako hondartzetan. Horiek ospea eman zioten 
nazio-mailan, baina, aldi berean, nazioartean 
ezagutza lortu zuen, genero-margolaritzaren 
bitartez. Margolariak artelan mota hau –formatu 
txikikoa, preziosista, anekdotikoa eta iraganean 
girotutakoa– jorratu zuen Pariseko egonaldietan, 
batik bat 1873tik aurrera, Prado Museoko 
zuzendaria izateari utzi ondoren.



Autorretratua bere estudioan
c. 1865. Olioa mihisean 

1860ko hamarkadan, abangoardiako mugimenduak agertu baino apur 
bat lehenago, Gisbertek modernotasun artistikoa ezagutu zuen Parisen. 
Formatu txikiko autorretratu hau, teknikoki akatsik gabea, bat dator garai 
hartan nagusi zen genero-margolaritzaren arauekin. Margolariak antzerki-
kutsua eman dio eszenari, dotore jantzita eta ikasteko jarreran ageri baita. 
Gela, kabinete baten gisan, erreferentzia artistikoz –Leonardo, Rafael, 
Ingres…– eta kulturalez beteta dago, erretratatua intelektualki goraipatzeko 
eta haren kredo artistikoa, purismoari lotua, agerian uzteko asmoz. 
Argiaren azterketa zehatz baten bidez egituratuta dago, eta, gainera, 
modernotasunak liluratu duen eta bere humanismoagatik nabarmendu 
nahi duen etorkizun handiko gazte baten nahiak laburbiltzen ditu.

1916an eskuratua



Luis Izquierdo Mosso 
1954

Filosofian lizentziatu zen Deustuko Unibertsitatean, 
1976an. Haren hastapen artistikoa 1970eko 
hamarkadaren erdian gertatu zen; garai hartan, era 
autodidaktan, diziplina anitzeko jarduerari ekin zion, 
tokiko zenbat kolektiborekin bat eginik, Desvánekin 
eta La Universalekin, esate baterako. Banakako 
lehen erakusketa (Muntaia grafikoak) 1977an egin 
zuen, Barakaldon, argazki-collagez osatuta. Ordutik 
hona, argazkilaritza izan da haren ibilbidearen 
ardatza. 1983an sorkuntzarako beka bat eman 
zion Bizkaiko Aurrezki Kutxak, eta, une hartan, 
haren interesak bideo-sorkuntzara, instalazioetara 
eta argazki-muntaietara ere zabaldu ziren, baita 
performanceetara ere. Artista ez ezik, arte-
dibulgatzailea, komisarioa eta irakaslea ere bada. 
Hark sortutako argazki-corpusak genero klasikoak, 
hala nola paisaia eta erretratua, hautsi eta mendean 
hartzen ditu.



1985 eta 1986 artean, Izquierdo Mossok aktiboki 
aztertu zuen erretratuaren generoa sail honetan; 
bere belaunaldiko euskal artista asko erretratatu 
zituen. 67 argazkik osatzen dute, eta, horietatik, 
34, formatu txikiagokoak, album batean jaso ziren. 
Guztietan, egilearen argazki-lengoaia berezia 
zehazten duten baliabideak ikusten dira, ikerketa 
tekniko eta estetiko sakonaren emaitza. Ikarak, 
desenkoadraketak eta esposizio anizkoitzak 
erabiltzen ditu, harmoniarik gabeko beste hainbat 
efektu eta bilaketarekin batera, inperfekzioak 
eta bitxikeriak sortu, eta erretratuaren kanon 
tradizionala eraldatzeko.



Carmen Olábarri. “Begiratzen jarraitu” saila
1986. Zilarrezko bromuro-gelatina barita paperean 

Egin zituen askotariko argazki-erretratuetan, Izquierdo Mossok akatsak eta 
bestelako baliabide teknikoak erabili zituen subjektua objektu bihurtzetik 
aldentzeko, berezko lengoaia baliatuta. Kasu honetan, Carmen Olábarri 
margolariaren erretratua egin zuen, haren estudioan, idazmahaiaren 
aurrean eserita eta erreferentzia artistikoz inguratuta zegoela, bere haurra 
artatzeko hartutako atsedenaldi batean. Irudiaren indarra, Olábarriren 
begiradaren adierazkortasunak biderkatua, aurpegia desfokuratuz 
eraldatu da; dardara eraginda, hain zuzen ere. Hala, artistak etena eragiten 
du argazkiaren garbitasun orokorrak eta konposaketa landuak sortutako 
harmonia edulkoratuan, eta berriro interpreta dezagula eskatzen digu. 

Artistaren dohaintza 2002an



BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


